
                                                                                                                       UKA 2015/154-01 

                                                                                                                       13.10.2015 

Nunat Avannarliit Killit Siunnersuisoqatigiiffiata Savalimmiuni, Kalaallit Nunaanni 

Islandimilu naalakkersuisunut kaammattuutigaa suleqatigiissitamik susassaqartunik 

attuumassutilinnik inuttalimmik pilersitseqqullugit , taassumalu suliassarissagaa nunat 

pineqartut pingasut killiqanngitsumik niueqatigiinnissamik 

isumaqatigiissuteqassappata nananilu avannarlerni killerni niuernermut 

siunnersuisoqatigiinnik pilersitsisoqassappat ataatsimut pissarsiarineqarsinnaasut 

nuluaarssornissaat. Suleqatigiissitamut suliassarititat minnerpaamik ukuninga 

ilaqassapput: 

 Nunani avannarlerni killerni killeqanngitsumik niueruteqarsinnaanermut 

isumaqateqarsinnaanerup, imaluunniit nunat marluk akornanni, soorlu Nunatta 

Islandillu  aamma nunatta Savalimmiullu akornanni, isumaqatigiissuteqarnerit 

iluaqutigisinnaasai ajoqutigisinnaasaalu nalunaarsussallugit.  

 Killeqanngitsumik niueqateqarsinnaanerunikkut nanat sutigut 

iluaqutissarsisinnaanersut sutigullu ajoqutissarsisinnaanersut 

nalunaarsussallugu. 

 Nioqqutissat, sullissinerit, aningaasat innuttaasullu killeqanngitsumik 

nikerarsinnaatillugit ataatsimut aningaasaqarniarnikkut 

suleqatigiiffiliortoqarpat tamatuma iluaqutigisinnaasai ajoqutigisinnaasaalu 

nalunaarsussallugit. 

 Nunat pingasut akornanni killeqanngitsumik ammasumillu 

niueqatigiissinnaanermi periarfissat aporfissallu suussusersiniarlugit nunat 

avannarliit killiit niuernikkut siunnersuisoqatigiiffiannik pilersitsinikkut 

iluaqutissat ajoqutaasinnaasullu nalunaarsussallugit.  

(Aallartitat siulittaasuat Lars-Emil Johansen).  

 

Nunat  Avannarliit Killiit Siunnersuisoqatigiiffiata, Kalaallit Nunaanni, Savalimmiuni 

Islandimilu, suleqatigiisitamik sussasartunik attuumassutilinnik inuttalimmik Naalakkersuisut 

pilersitseqqullugit inatsisartut aalajangiiffigisassaattut siunnersuut Partii Naleqqamiit 

imannak oqaaseqarfigissuarput. 

Aallaqqaasiullugu Partii Naleqqamiit erseqqissaatigissuarput, Partii Naleqqami anguniakkatta 

pingaartut ilagimmassuk, Kalaallit Nunatsinni niuernikkut, angallanikkut assartuinikkullu 

sapinngisamik inuiaqatigiinnut akikinnerpaamik aaqqiissuteqarnissaq anguniassallugu. 

Taamaattumik aamma Nunat Avannarliit Killiit Siunnersuisoqatigiiffiata ukioq manna 

ukiunik 30-ingortorsiorlutik nalliuttorsiutigineqarneranut atatillugu, Nunani taakkunani 

suleqatigiinnerup siunissaq ungasinnerusoq eqqarsaatigalugu nalilerneqarnera assut 

soqutigalugu atuarparput.  

Taammaammat Kalaallit Nunatsinni, Islandimi Savalimmiunilu Naalakkersuisut akornanni 

issittumi suleqatigiinneq pillugu ataatsimut nalunaarusiortoqarnissaa Partii Naleqqamiit 

taperserparput, taamaaliornikkut nunanit avannarlernit killernit, immikkut ilisimasallit 

sulinerat aqqutigalugu issittoq pillugu apeqqutit siunissamut pingaarutillit pillugit nunat 

Avannarliit Killiit suleqatigiiffigisinnaasaasa suussusersinissaat, 

nalilersoqqissaarneqarnissaallu piviusunngortinneqaqqullugu. Tassanilu Partii Naleqqamiit 

pingaaruteqarluinnartutut isigaarput nunat taakku pingasut akornanni,  nunarput tassaammat 

nuna  issittumiittoq, taamaattumik issittoq pineqartillugu Kalaallit Nunaata nipaa 

tusaaneqartariaqarpoq,  nunarpullu tassani suliaqarnermi siuttuusariaqarluni, uagummi 

sinnerluta oqariartoraluartarnerit tassunga killeqartariaqarput. 

Partii Naleqqamiit suleqataarusuppugut Nunani Avannarlerni Killerni ukiuni 30-iani 

suleqatigiinnermi misilittakkat assigiinngitsut atorluarlugit.  Taamaattumik siunissami 

periarfissarpassuit atorluarlugit suli pitsaanerusumik Nunani Avannarlerni Killerni 

tamatsinnut iluaqutaasinnaasut tamakkiisumik qulaajarneqarnissaat  soqutigalugit 

piviusunngortinneqarnissaat peqataaffigissuarput.  

Tassami Island-imi Savalimmiullu niuernikkut pitsaanerusumik akikinnerusumillu 

niueruteqarsinnaangaanni, periarfissat taamaattut nunatsinnut inuinullu akikinnerusumik 

atugassaqalersinneqarsinnaanerat Partii Naleqqamut soorunami assut pingaaruteqarpoq, 

tassami Partii Naleqqamiit akuersaanngilluinnarparput atuisunut suut tamarmik 

akitsoraluttuinnarnerat.  

Soorlu aamma nalunaarusiami uppernarsarneqartoq; silap pissusaata allanngoriartornera 

ilutigalugu, nunat issittumiittut nunarsuarmioqatitsinniit, ilisimatusarnikkut, angallannikkut, 

niuernikkut assartuinikkullu pissutsit allanguuteqarsinnaanerat aamma eqqarsaatigalugu 

imaatigut assartuineq  nunarput avannaqqullugu  assartuinerup annertusineqarsinnaanera 

tamanit soqutigineqarpoq. Taamatullu pisoqarpat, nunatsinnut tamanna aamma 

pinngitsoorani sunniuteqassasoq qularutissaanngilaq.  

Taamaattumik sillimmaffigisassavut piareersimaffigisassavullu aamma Nunat Avannarliit 

Killiit suleqatiginerisivut nukittorsarsinnaavagut.  

Taamaammat  Partii Naleqqamiit Nunani Avannarlerni Killerni killeqanngitsumik 

niueruteqarsinnaanermut periarfissat tamakkiisumik misissuiffigineqarnissaat taperserparput.  

 

 


